
GOUVÈNÈ CUOMO ANONSE PI GWO ENSTALASYON SOLÈ NY-SUN NAN VIL NEW YORK  

 

Teknoloji Rezo Entelijan ap fasilite koneksyon pwojè solè ak rezo Con Edison pou ogmante rezistans 

rezo 

 

Gouvènè Andrew M. Cuomo te anonse jodi a reyalizasyon pi gwo enstalasyon solè ki janm fèt nan vil 

New York nan kad inisyativ NY-Sun lan. Pwojè a te posib grasa devlopman teknoloji rezo entelijan ki 

ouvri wout la pou lòt gwo pwojè solè ki pou enplemante nan vil la.  

 

“Pwogrè nan devlopman pwojè enèji solè esansyèl pou objektif konstwiksyon yon ekonomi enèji pwòp 

nan Eta New York,” te deklare Gouvènè Cuomo. “Pwojè sa nan Bronx lan montre gwo enstalasyon solè 

yo fezab nan Vil New York, epi ak lòt finansman NY-Sun ki genyen pou kounye a nou espere wè lòt biznis 

swiv Jetro Cash ak Carry. Teknoloji rezo entelijan yo itilize nan sit sa se egzateman kalte solisyon inovatè 

Eta New York bezwen pou l ogmante rezistans rezo li a.” 

 

Se Ross Solar Group ki twouve l nan Jetro Cash ak Carry’s Restaurant Depot ki nan seksyon Hunts Point 

Bronx la ki te konsevwa, konstwi epi enstale pwojè solè 1,56 megawat pou tèt kay la. Li gen ladann 

teknoloji rezo entelijan ki rezoud pwoblèm teknolojik epi pèmèt gwo sistèm solè fotovòltayik (PV) 

konekte san danje ak rezo Konsolide Edison (Con Edison) lan. W ap jwenn foto nouvo enstalasyon an isit 

la ak isit la. 

  

Sistèm PV ki enstale nan sit Jetro a, ki gen ladann plis pase 4.700 pano solè, entegre yon kòmann 

sipèvizyon avanse ak ranmasaj enfòmasyon (SCADA)--sistèm kominikasyon enfòmatize ki pèmèt Con 

Edison swiv ak kontwole l delwen, sa ki te yon eleman enpòtan nan enstalasyon yon sistèm nan 

dimansyon sa. Ogmantasyon nan teknoloji rezo entelijan an te yon mezi nan Energy Highway Blueprint 

Gouvènè Cuomo a pou ede rekonstwi rezo elektrik Eta New York la pou akomode divès apwovizyonman 

sous pwodiksyon elektrik.  

 

Robert Schimmenti, vis prezidan, Konstwiksyon ak Planifikasyon, pou Con Edison, te di konsa “Inovasyon 

rezo entelijan nou yo fè li posib pou kliyan sa espwate kouran solèy la ak gwo enstalasyon solè ki janm 

genyen nan Vil New York. Nou kwè teknoloji sa ouvri chimen an pou lòt gwo pano solè. Sa pral vle di lè ki 

pi pwòp ak yon rezo elektrik ki pi solid pou nou tout.” 

 

Pwojè PV sa sipoze pwodi anplis  1,8 milyon kilowat-è(kWh) enèji pwòp chak ane. Li sipoze kouvri 45 

pousan kou elektrisite bilding lan, sa kap pèmèt konpayi a ekonomize $220.000 chak ane.  

 

Pwojè a te posib grasa yon sibvansyon  Ross Solar te resevwa ki te soti nan New York State Energy 

Research and Development Authority (NYSERDA) nan kad inisyativ NY-Sun Gouvènè Cuomo a. NY-Sun te 

kòmanse egzekite lane pase pou l te ogmante nan yon mannyè konsiderab kantite kapasite solè a nan 

eta a. Konsa, plis sistèm PV ap devlope pou kounye a plis pase sa ki fèt pandan tout diz lane konbine ki 

sot pase yo.   

 

Ayè, Gouvènè Cuomo te anonse gen $30 milyon ki disponib atravè NY-Sun’s Competitive PV Program 

pou ankouraje lòt gwo pwojè solè ak byogaz sou gran echèl nan Vil New York ak Hudson Valley. Ou ka 

jwenn solisitasyon NY-Sun Competitive PV Program lan sou  http://www.nyserda.ny.gov/pon2860. Pou 

jwenn plis enfòmasyon sou NY-Sun Initiative la, tanpri vizite  www.ny-sun.ny.gov. 

 

John B. Rhodes, Prezidan ak Direktè Egzekitif, NYSERDA, te di konsa, “Inisyativ NY-Sun Gouvènè Cuomo a 

ap bese kou solè yo epi konsa fè li vin yon opsyon posib pou konpayi tankou Jetro Cash ak Carry pou 

pran avantaj resous enèji renouvlab sa.  Lòt finansman NY-Sun Gouvènè Cuomo anonse a montre 

envestisman pèmanan Eta a ap fè nan devlopman endistri solè a. Ayibobo pou Jetro Cash ak Carry, Ross 

Solar Group ak Con Edison pou reyalizasyon pwojè sa ak pou rezistans yo pote nan rezo kouran eta a.”  

 

Robert Kline, direktè vant komèsyal pou Ross Solar, te di konsa, “Kapasite Jetro pou l adopte teknoloji 

modèn sa te yon gwo atou pou siksè enstalasyon sa, epi nou apresye nivo konfyans Jetro te mete nan 

nou, ansanm ak koperasyon yo tou pandan tout pwosesis la depi kòmansman jis li bout.” 

  

Jetro Cash ak Carry se yon founisè gwosis ak sèvis restorasyon ki ofri yon gwo gam pwodi bon kalite bon 

mache pou restoran endepandan, tretè ak òganizasyon ki pap fè pwofi ak plis pase 100 adrès nan tout 

peyi Etazini.  

  

Vis Prezidan Jetro, Peter Claro, te di konsa, “Nou etidye yon pwojè solè pandan plizyè lane, men nou te 

vle sèten li te fè sans sou plan finans pou nou antanke yon konpayi, epi gade tou si retou yo tap reponn 

ak egzijans nou yo. Volonte Ross Solar Group pou l travay nan kad enstriksyon espesifik nou yo, ansanm 

ak angajman yo pou transparans total te reprezante yon seri faktè solid nan desizyon nou pou n vanse.”  

